
PUL MABLAGʻLARI HISOBINI 
TAKOMILLASHTIRISHNING DOLZARB 
MASALALARI
Xalikov Baxrom Shomurovich
Toshkent iqtisodiyot va pedagogika universiteti
Iqtisodiyot kafedrasi v.b.dotsenti 
O‘zbekiston Respublikasi Bank-moliya akademiyasi mustaqil tadqiqotchisi
ORCID kodi: 0009-0003-4954-3890
E-mail: bahromxalikov@mail.ru

Annotatsiya. Pul mablag‘lari yuqori likvidli aktiv sifatida xo‘jalik yurituvchi subyektlar ishlab chiqarish faoliyatining 
uzluksizligini ta’minlashda muhim ahamiyat kasb etadi. Pul mablag‘larining yetarli darajada bo‘lmasligi korxonalar 
tomonidan xom ashyo va materiallarni o‘z vaqtida sotib olish imkoniyatini cheklaydi hamda iqtisodiyotda to‘lovsizlik 
muammosining yuzaga kelishiga olib keladi. Mazkur maqolada respublikamiz korxonalarida pul mablag‘larining 
buxgalteriya hisobini takomillashtirish masalalari o‘rganilib, ularni yanada samarali tashkil etish bo‘yicha ilmiy asoslangan 
taklif va tavsiyalar ishlab chiqilgan.

Kalit soʻzlar: korxona, pul mablag‘lari, naqd pullar, pul oqimi, buxgalteriya hisobi, kassa intizomi, hisob-kitoblar, pullik 
majburiyatlar.
Abstract. Cash funds, as highly liquid assets, play a crucial role in ensuring the continuity of production activities of business 
entities. Insufficient cash resources limit enterprises’ ability to purchase raw materials and supplies in a timely manner, 
leading to payment arrears and financial instability in the economy. This article examines the issues of improving the 
accounting of cash funds in domestic enterprises and develops scientifically grounded proposals and recommendations 
aimed at enhancing the efficiency of cash accounting practices.

Key words: enterprise, cash funds, cash, cash flow, accounting, cash discipline, settlements, monetary obligations.
Аннотация. Денежные средства, являясь высоколиквидными активами, играют важную роль в обеспечении 
непрерывности производственной деятельности хозяйствующих субъектов. Недостаточность денежных средств 
ограничивает возможности предприятий по своевременному приобретению сырья и материалов, что приводит 
к возникновению проблемы неплатежей в экономике. В статье исследованы вопросы совершенствования 
бухгалтерского учета денежных средств на предприятиях республики, а также разработаны научно обоснованные 
предложения и рекомендации по его улучшению.

Ключевые слова: предприятие, денежные средства, наличные деньги, денежные потоки, бухгалтерский учет, 
кассовая дисциплина, расчеты, денежные обязательства.

K I R I S H
O‘zbekiston iqtisodiyoti rivojlanishining zamonaviy bosqichida xo‘jalik yurituvchi subyektlar o‘rtasidagi 

debitor va kreditor qarzdorlik masalasi iqtisodiyotning barqaror o‘sish sur’atlarini ta’minlashda muhim ahamiyat 
kasb etuvchi dolzarb muammolardan biri hisoblanadi. O‘zbekiston Respublikasi Prezidenti Sh.M. Mirziyoyev 
ta’kidlaganidek, jami 18 trillion so‘mlik debitor qarzdorlikning 14 trillion so‘mi, ya’ni qariyb 60 foizi, so‘nggi uch 
yil davomida saqlanib kelmoqda [1]. Mazkur holat muddati o‘tgan qarzdorlikni qisqartirish masalasiga yanada 
tizimli va samarali yondashuv zarurligini ko‘rsatadi.

Shuningdek, xo‘jalik yurituvchi subyektlarning xorijiy valyutaga bo‘lgan ehtiyojini qondirish ularning 
faoliyatini texnik va texnologik jihatdan modernizatsiya qilish jarayonida muhim o‘rin tutadi.

O‘z navbatida, xo‘jalik yurituvchi subyektlarning pul mablag‘lari bilan ta’minlanganlik darajasini oshirish 
hamda valyuta operatsiyalarini rivojlantirish pul mablag‘lari va valyuta operatsiyalarining buxgalteriya hisobini 
takomillashtirish zaruratini yuzaga keltiradi. Bu esa pul mablag‘lari hisobini ilmiy asosda chuqur tadqiq etish va 
uni takomillashtirish bo‘yicha amaliy tavsiyalar ishlab chiqish zarurligini taqozo etadi.

M A V Z U G A  O I D  A D A B I Y O T L A R  S H A R H I
S. Van Xorn va M. Vaxovichlarning fikriga ko‘ra, kompaniyalarda pul oqimlari barqarorligini ta’minlashda 

asosiy e’tibor operatsion pul oqimining barqarorligiga qaratilishi lozim. Bunda operatsion pul oqimi investitsion 
xarajatlarni moliyalashtirish, qarz majburiyatlari va dividendlarni to‘lash uchun yetarli bo‘lishi zarur [2].

Mualliflar alohida ta’kidlashlaricha, operatsion pul oqimining zaiflashuvi debitor qarzdorlik hamda tovar-
moddiy zaxiralar qoldig‘ining ortishi natijasida yuzaga kelishi mumkin. Ushbu xulosa O‘zbekiston amaliyoti 
uchun ham dolzarb ahamiyat kasb etadi, chunki respublikamizdagi qator korxonalarda debitor qarzdorlikning 
o‘sishi hisobiga joriy aktivlar hajmi ortib, operatsion pul oqimining zaiflashuvi kuzatilmoqda.

Rossiyalik iqtisodchi olim V. Savchuk korxonalarda pul oqimlari barqarorligini ta’minlashda asosiy e’tiborni 
CVP-tahlilga (Cost–Volume–Profit, ya’ni korxonaning zararsizlik nuqtasi) qaratishni maqsadga muvofiq deb 
hisoblaydi [3].

N. Prodanovaning fikriga ko‘ra, pul mablag‘larining hisobi, nazorati va tahlili uslubiyotlarini takomillashtirish, 
beqarorlik va risk sharoitida qabul qilinayotgan moliyaviy qarorlarning ilmiy asoslanganlik darajasini oshirish, 
shuningdek, pul mablag‘larini boshqarishning analitik va modelli usullarini ishlab chiqishga ehtiyoj mavjud. 
Korxonalarda pul mablag‘larining hisobi, nazorati va tahlilini tashkil etish zarurati moliyaviy oqimlar barqarorligini 
ta’minlashga bo‘lgan amaliy ehtiyoj bilan izohlanadi [4].

N. Gurjiyning fikriga ko‘ra, pul mablag‘larining hisobi buxgalteriya hisobining asosiy tarkibiy qismlaridan 
biri hisoblanadi, chunki pul mablag‘lari har bir korxonaning moliyaviy-iqtisodiy faoliyatini amalga oshirishning 
zaruriy sharti sanaladi. Hozirgi sharoitda pul mablag‘larini buxgalteriya hisobining ishonchli ma’lumotlari asosida 
boshqarishga alohida e’tibor qaratilmoqda [5].

O. Shuktuyeva ta’kidlashicha, pul mablag‘lari deganda nafaqat naqd pul, balki qimmatli qog‘ozlar, moliyaviy 
aktivlar va pullik majburiyatlar ham tushuniladi hamda ular kapital sifatida talqin qilinadi. Pul mablag‘lari korxona 
balansida aylanma aktivlar tarkibida “Pul mablag‘lari va ularning ekvivalentlari” moddasida aks ettiriladi [6].

Ye. Yefremovning fikriga ko‘ra, pul mablag‘lari likvidlilik darajasi eng yuqori bo‘lgan aktivlar hisoblanadi. 
Ular xo‘jalik faoliyatining hisob siklining ham boshlang‘ich, ham yakuniy bosqichlarida ishtirok etib, tovarlarni 
sotib olish, mahsulot ishlab chiqarish, ishlarni bajarish, xizmatlar ko‘rsatish, shuningdek, ularni realizatsiya 
qilish va tushumni olish jarayonlarini qamrab oladi [7].

N. Kazakova va T. Kriveskayaning xulosasiga ko‘ra, korxona uchun zarur bo‘lgan pul mablag‘lari miqdorini 
aniqlash hamda ularni aktivlar bo‘yicha optimal taqsimlash xo‘jalik yurituvchi subyektlarning moliyaviy 
faoliyatidagi muhim elementlardan biridir. Bu, asosan, pul mablag‘larining yetishmasligi natijasida ishlab 
chiqarish va tovar aylanmasi jarayonlarining sekinlashishi bilan izohlanadi [8].

D. Bugayev va A. Ryabchenkoning fikriga ko‘ra, buxgalteriya hisobi va moliyaviy hisobotlarning xalqaro 
standartlari buxgalteriya hisobini yuritishning aniq qoidalarini belgilamaydi, balki moliyaviy hisobotlarda 
ma’lumotlarni baholash va taqdim etish bo‘yicha umumiy tamoyillarni bayon etadi. Shunga muvofiq, 
axborotlarni oshkor etish moliyaviy hisobotlarning standart shakllari orqali amalga oshiriladi va bu har doim 
ham foydalanuvchilarning axborot ehtiyojlarini to‘liq qondirmasligi mumkin. Shu sababli, ko‘plab mamlakatlarda 
xalqaro standartlar buxgalteriya hisobini yuritish bo‘yicha milliy talablarni shakllantirishda asos sifatida 
qo‘llaniladi [9].

U. Omelchenko va N. Borisovalarning fikriga ko‘ra, pul mablag‘lari hisobining asosiy vazifalari quyidagilardan 
iborat:

•	 mol yetkazib beruvchilar va xaridorlar bilan hisob-kitoblar bo‘yicha pul mablag‘lari bilan bog‘liq 
operatsiyalarni amalga oshirish;

•	 kassa va hisob-kitob intizomiga rioya etilishini ta’minlash;
•	 pul mablag‘lari harakati bo‘yicha operatsiyalarni o‘z vaqtida va to‘g‘ri rasmiylashtirish, korxona 

kassasidagi naqd pullar hamda qimmatli qog‘ozlar saqlanishi ustidan kundalik nazoratni amalga oshirish;
•	 buxgalteriya standartlariga rioya qilish va moliyaviy hisobot foydalanuvchilarini korxona pul 

mablag‘laridagi o‘zgarishlar to‘g‘risida to‘g‘ri hamda ishonchli axborot bilan ta’minlash [10].

T A D Q I Q O T  M E T O D O L O G I YA S I
Mazkur tadqiqot jarayonida ilmiy bilishning umumiy va maxsus usullaridan kompleks foydalanildi. Xususan, 

pul mablag‘larining buxgalteriya hisobini o‘rganishda tahlil va sintez, induksiya va deduksiya, taqqoslash, 
guruhlash, mantiqiy tahlil hamda tizimli yondashuv usullari qo‘llanildi.

Tadqiqotning empirik bazasini respublikamiz korxonalarida pul mablag‘larining harakati bo‘yicha 
buxgalteriya hisobi ma’lumotlari, moliyaviy hisobotlar, kassa va bank hujjatlari tashkil etdi. Pul mablag‘larining 
holati va harakatini baholashda iqtisodiy tahlil, moliyaviy ko‘rsatkichlar tahlili, shuningdek, pul oqimlarini tahlil 
qilish usullaridan foydalanildi.

Pul mablag‘larining hisobini tashkil etish amaliyotini baholash jarayonida normativ-huquqiy hujjatlarni tahlil 
qilish, amaldagi buxgalteriya hisobvaraqlari tizimini o‘rganish hamda ularni xalqaro tajriba bilan taqqoslash 
usullari qo‘llanildi. Shuningdek, tadqiqot davomida hisob ma’lumotlarini umumlashtirish, xulosalash va ilmiy 
takliflar ishlab chiqish usullaridan foydalanildi.

T A H L I L  V A  N A T I J A L A R
Pul mablag‘lari hisobining to‘g‘ri tashkil etilishi korxonalarning moliyaviy barqarorligini ta’minlashda muhim 

o‘rin tutadi. Buning sababi shundaki, birinchidan, pul mablag‘larining buxgalteriya hisobi va moliyaviy hisobotlari 
ularning maqsadli va samarali foydalanilishini baholash hamda nazorat qilish imkonini beradi; ikkinchidan, 
korxona faoliyatida yuzaga kelishi mumkin bo‘lgan likvidlilik muammolarining kelib chiqish sabablarini aniqlash 
imkonini yaratadi; uchinchidan esa, korxona pul oqimining barqarorligiga ta’sir etuvchi omillarni aniqlashga 
xizmat qiladi.

Korxonada faqat bitta kassa daftari yuritiladi. U belgilangan tartibda raqamlangan, shnurlangan va 
muhrlangan bo‘lishi lozim. Kassa daftarida raqamlangan betlar soni ko‘rsatiladi hamda korxona rahbari va 
bosh buxgalterning imzolari bilan tasdiqlanadi. Kassa daftaridagi qaydlar nusxa ko‘chirish qog‘ozi orqali ikki 
nusxada amalga oshiriladi.

Har ish kuni yakunida kassir bir kunda amalga oshirilgan kassa operatsiyalari bo‘yicha jami tushum 
va chiqimlarni hisoblab chiqaradi, keyingi kunga kassada qolgan pul mablag‘lari qoldig‘ini hamda to‘lov 
qaydnomalari bo‘yicha hali chiqimga hisobdan chiqarilmagan summalarni aniqlaydi. Kassa daftarining ikkinchi 
qirqma varag‘i (kassir hisobotining nusxasi) kirim va chiqim hujjatlari bilan birga buxgalteriyaga topshiriladi va 
bu holat kassa daftarida qayd etiladi.

Kassa operatsiyalari buxgalteriya hisobida quyidagi hisobvaraqlarda aks ettiriladi:
•	 5010 — “Milliy valyutadagi pul mablag‘lari”;
•	 5020 — “Xorijiy valyutadagi pul mablag‘lari”.

1-jadval. “G‘ISHT - SIFAT” xususiy korxonasi pul mablag‘larining tarkibi1, foizda
Pul mablag‘lari 2023-y. 2024-y. 2025-y.
Kassadagi naqd pullar 0,3 0,1 0,1
Joriy hisobraqamdagi pullar 76,6 67,2 70,3
Xorijiy valyutadagi pul mablag‘lari 20,7 28,4 25,7
Boshqa pul mablag‘lari 2,4 4,3 3,9

1-jadval ma’lumotlaridan ko‘rinadiki, kassadagi naqd pullar “G‘ISHT–SIFAT” xususiy korxonasi pul 
mablag‘lari umumiy hajmida juda kichik salmoqni egallaydi. Korxonaning milliy va xorijiy valyutadagi joriy 
hisobraqamlaridagi pul mablag‘lari esa pul mablag‘larining umumiy hajmida yuqori ulushga ega. Bu holat 
korxonada hisob-kitoblarning asosan naqd pulsiz shaklda amalga oshirilayotgani bilan izohlanadi.

2024-yil fevral oyida “G‘ISHT–SIFAT” xususiy korxonasi tijorat bankidan ish haqi to‘lash uchun 34 mln 
780 ming so‘m miqdorida naqd pul oldi. Ushbu operatsiya korxonaning Bosh kitobida quyidagi buxgalteriya 
o‘tkazmasi bilan rasmiylashtirildi:

Debet: 5010 — 34 780 000 so‘m
Kredit: 5110 — 34 780 000 so‘m
Mablag‘ to‘lovchi va oluvchiga bitta bank muassasasi tomonidan xizmat ko‘rsatiladigan hisob-kitoblar 

to‘lov topshiriqnomasi asosida uch nusxada taqdim etiladi. Birinchi nusxa to‘lovchi bankida memorial order 
sifatida xizmat qiladi, ikkinchi nusxa bir shahardagi o‘tkazmalar chog‘ida oluvchiga yuboriladi, uchinchi nusxa 
esa to‘lovchiga topshiriqnoma qabul qilinganligini tasdiqlovchi tilxat va bank muassasasi shtampi bilan beriladi.

Agar mablag‘ to‘lovchi va oluvchiga bir shaharda joylashgan turli bank muassasalari xizmat ko‘rsatayotgan 
bo‘lsa, topshiriqnoma to‘rt nusxada taqdim etiladi. Ularning birinchisi memorial order sifatida foydalaniladi, 
ikkinchi va uchinchi nusxalari to‘lov amalga oshirilgandan so‘ng mablag‘ oluvchining bankiga yuboriladi. Bunda 
ikkinchi nusxa order sifatida bankda qoladi, uchinchi nusxa esa oluvchi hisobvarag‘idan ko‘chirmaga ilova 
qilinadi. To‘rtinchi nusxa to‘lovchiga tilxat va bank shtampi bilan birga qaytariladi.

Ijro uchun qabul qilingan topshiriqnomalar summalari topshiriqnomalarda ko‘rsatilgan to‘lovchilar 
hisobvaraqlaridan o‘chiriladi. Akseptlangan topshiriqnoma to‘lovga faqat to‘liq summa miqdorida qabul qilinadi. 
Akseptlangan topshiriqnomalarni qabul qilish jarayonida bank topshiriqnomaning orqa tomonida ularni to‘lash 
uchun qabul qilgan korxonaning qabul qilish sanasi ko‘rsatilgan shtamp mavjudligini nazorat qiladi.

1	  “GISHT - SIFAT” xususiy korxonasining Buxgalteriya balansi (1-shakl) ma’lumotlariga asosan muallif tomonidan hisoblandi.

Hisob-kitobni bank tomonidan akseptlangan topshiriqnoma asosida amalga oshirmoqchi bo‘lgan to‘lovchi 
unga xizmat ko‘rsatuvchi bank muassasasiga aksept uchun topshiriqnomani (0401002-shakl) uch nusxada 
taqdim etadi. Dastlabki ikki nusxaga imzo qo‘yilishi va muhr izi tushirilishi shart.

Topshiriqnomaning to‘g‘ri rasmiylashtirilgani hamda uni bajarish imkoniyati tekshirilgandan so‘ng, uning 
summasi bank muassasasi tomonidan topshiriqnoma taqdim etgan to‘lovchining hisobvarag‘idan o‘chiriladi 
va “Akseptlangan to‘lov topshiriqnomalari va banklarning hisob-kitob cheklari” hisobvarag‘ida deponentlanadi. 
Topshiriqnomaning birinchi nusxasi bank muassasasi muhri bilan tasdiqlanib, to‘lovchining ishonchli vakiliga 
beriladi. Ushbu vakilning imzo namunasi topshiriqnomaning ikkinchi nusxasida keltiriladi. Zarurat tug‘ilganda 
bank ishonchli vakildan shaxsini tasdiqlovchi hujjatlarni taqdim etishni so‘rashi mumkin.

O‘tkazma yuboruvchidan qabul qilingan akseptlangan topshiriqnomalar aloqa korxonalari va transport 
tashkilotlari orqali ularga xizmat ko‘rsatuvchi bank muassasalariga to‘lov topshiriqnomalarining blanklar 
bo‘yicha tuzilgan reyestri (0401007-shakl) asosida topshiriladi.

2-jadval. 5000-“Kassadagi pul mablag‘lari”ni hisobga oluvchi hisobvaraqlar korrespondensiyasi2

№ Xo‘jalik operatsiyalarining mazmuni
Hisob varaqlar 
korrespondensiyasi Yozuvlarni tasdiqlovchi hujjatlar

Debet Kredit

1
Bankdagi tegishli hisobvaraqlardan pul 
mablag‘larining kassaga kelib tushishi (ish haqi, 
nafaqa, mukofotlar)

5010 5110, 
5210

Pul cheki pattasi va ko‘chirmasi, 
kassaning kirim orderi kassa kitobi

2 Yo‘ldagi pul mablag‘larining kelib tushishi 5010 5620 Kirim to‘g‘risidagi tasdiqnoma

3 Mahsulot ish va xizmatlarning naqd pulga sotilishi 5010 9010-
9030

Sotish vedomosti va kassaning 
kirim orderi

4 Hisobdor shaxslar tomonidan olingan va ishlatilmagan 
ortiqcha summalarning qaytarilishi 5010 4230 Bo‘nak hisoboti va kassaning kirim 

orderi

5 Pul mablag‘larining kassadan hisoblashishish 
hisobvarag‘iga qaytarilishi 5110 5010 Topshirish e’loni va bankning 

ko‘chirmasi

6
Kassadan ish haqi va boshqa to‘lovlarning (yordam 
pullari, mukofotlar, ishtirok etishdan daromadlar)ning 
berilishi

6710 5010 To‘lov vedomosti va kassa chiqim 
orderi

7 Bir martalik yordam pulining kassadan to‘lanishi 9430 5010 Kassa chiqim orderi, rahbarning 
buyrugi va ariza

Jurnal-order shakli bo‘yicha hisobga olishda kassa operatsiyalari 1-jurnal-orderda (5000 — “Kassa” 
hisobvarag‘ining kredit oborotlari) hamda jurnal-orderga ilova qilinadigan 1-qaydnomada (5000 — “Kassa” 
hisobvarag‘ining debet oborotlari) aks ettiriladi. Ushbu hisob registrlariga kiritiladigan yozuvlar kassir tomonidan 
tuzilgan, tekshirilgan va buxgalteriya tomonidan qayta ishlangan hisobotlar asosida har kuni amalga oshiriladi.

Kassa muomalalarini yuritish tartibida pul mablag‘larining mavjudligi va saqlanishini nazorat qilish 
maqsadida inventarizatsiya o‘tkazilishi ham nazarda tutiladi.

X U L O S A  V A  T A K L I F L A R
Tadqiqot jarayonida pul mablag‘larining hisobi bo‘yicha quyidagi xulosalar shakllantirildi:
•	 pul mablag‘larining hisobi, nazorati va tahlili bo‘yicha uslubiyotlarni ishlab chiqish, beqarorlik va 

risk sharoitida qabul qilinayotgan moliyaviy qarorlarning ilmiy asoslanganlik darajasini oshirish hamda pul 
mablag‘larini boshqarishning analitik va modelli usullarini takomillashtirish korxonalar uchun muhim amaliy 
ahamiyat kasb etadi;

•	 pul mablag‘lari likvidlilik darajasi eng yuqori bo‘lgan aktivlar hisoblanib, ular hisob siklining ham 
boshlang‘ich, ham yakuniy bosqichlarida ishtirok etadi;

•	 buxgalteriya hisobi va moliyaviy hisobotlarning xalqaro standartlari buxgalteriya hisobini yuritishning 
aniq qoidalarini belgilamaydi, balki moliyaviy hisobotlarda baholash va axborotni taqdim etish bo‘yicha umumiy 
tamoyillarni bayon etadi;

•	 pul mablag‘lari hisobining to‘g‘ri tashkil etilishi korxonalarning moliyaviy barqarorligini ta’minlashda 
muhim ahamiyatga ega bo‘lib, bu holat pul mablag‘laridan maqsadli foydalanilishini baholash va nazorat qilish, 

2	  Karimov A.A. va boshq. Buxgalteriya hisobi. Darslik. – Toshkent: Sharq, 2004. – B. 310.

likvidlilik muammolarining kelib chiqish sabablarini aniqlash hamda pul oqimining barqarorligiga ta’sir etuvchi 
omillarni belgilash imkonini berishi bilan izohlanadi;

•	 respublikamiz korxonalarida kassa operatsiyalari buxgalteriya hisobida quyidagi hisobvaraqlarda aks 
ettiriladi: 5010 — “Milliy valyutadagi pul mablag‘lari”, 5020 — “Xorijiy valyutadagi pul mablag‘lari”.

Fikrimizcha, respublikamiz korxonalarida pul mablag‘larining buxgalteriya hisobini takomillashtirish 
maqsadida quyidagi yo‘nalishlarga alohida e’tibor qaratish lozim:

birinchidan, korxonaning investitsion va moliyaviy faoliyatidan olinadigan pul mablag‘lari hisobini alohida-
alohida yuritish;

ikkinchidan, spot va forvard operatsiyalari bo‘yicha pul mablag‘lari hisobini valyutalar turlari kesimida 
tashkil etish;

uchinchidan, pul mablag‘lari harakati bo‘yicha analitik balansni to‘ldirish algoritmini ishlab chiqish. Mazkur 
algoritm quyidagi talablarga javob berishi zarur:

•	 korxonaning pul mablag‘lariga bo‘lgan ehtiyojidagi o‘zgarishlarni aniq hisobga olish;
•	 ishonchli va aniqlangan axborot manbalariga asoslanish;
•	 naqd pul mablag‘lari harakati to‘g‘risidagi ma’lumotlarni tezkor olish imkonini ta’minlash.

